
				இப்பக்கம் மெய்ப்பு பார்க்கப்படவில்லை
94. - நினைவு அலைகள்

வேதாரண்யத்திற்கும் ஒரிசாவிலுள்ள கட்டாக்குக்கும் இடையில் ஒர் இடத்தில், புயல் கரையைக் கடக்கும்.

நம்முடைய மர அழிவுத் திருவிளையாடல்கள், இந்தப் புயலைப் சிதறடிக்கச் சிறிதும் இயலவில்லை.

ஆனால் அது வரும் காலத்தைப் பத்து நாள்கள் போல் தள்ளி வைத்துள்ளது. அவ்வளவுதான்!

1943ஆம் ஆண்டு, நவம்பரின் கடைசியில், வழக்கம் போல் புயல் உருவாயிற்று, வடமேற்காக நகர்ந்தது; பின்னர்ச் சீறிப் பாய்ந்தது.

வட விசாகப்பட்டினம் பகுதியில், நாட்டிற்குள் நுழைந்தது: பெருமழை பெய்தது; ஓடைகளை ஆறுகளை வயல்களை வெள்ளம். காடாக்கிற்று.

புயல் வரும் வாரம் அது என்பதை நான் அறியவில்லை.

பிறரும் அறியவில்லை. வருவது அறியாது: வட விசாகை மாவட்டத்தின் கடைகோடியில் உள்ள பாதபட்டம் ‘பழையபட்டினம்’ என்ற ஊருக்கு அலுவல் பற்றிர் சென்றேன்.

மூன்று நாள்கள், அங்குத் தங்கி, பள்ளித் தணிக்கை செய்தேன். என்னுடன் மனைவி காந்தம்மாவும் வந்தார். மாதர் கூட்டங்களில் பேசினார்.

புயல் வீசியது

அலுவலை முடித்துக்கொண்டு சீகாகுளம் வர, புகைவண்டி ஏறியபோது, கடுங்காற்று அடித்தது: மழை பெய்யத் தொடங்கியது.

ஒரு மணிக்குள் காற்று, புயலாகி விட்டது. எதிரில் இருப்பது தெரியாத அளவு, கடும் மழை கொட்டிற்று.

நாங்கள் பயணம் செய்த வண்டியை, வழியில் ஒரு சிறு, புகை வண்டி நிலையத்தில் நிறுத்திவிட்டார்கள்.

கிட்டத்தட்ட இரண்டு மணிகள் அது நின்று கிடந்தது. மழை சற்று குறைந்தபோது, வண்டியின் காவலர், எங்கள் பெட்டியண்டை வந்தார். ‘ஏதாகிலும் வேண்டுமா?’ என்று பரிவுடன் கேட்டார்.

‘'சுடச்சுட காப்பியோ, தேனிரோ கிடைத்தால் நன்றாயிருக்கும் என்று அவரிடம் சொன்னேன்.

